
ᑐᓴᕐᑎᓯᒍᑎᐅᑦᓴᐅᑎᒋᒋᐊᓕᒃ 
 
 

ᐊᔪᐃᓐᓇᕈᑕᐅᔪᑦ ᑲᔪᓯᔪᑦ ᓄᖑᑎᕆᒐᓱᐊᕐᓂᒥᒃ ᐳᕙᓪᓗᓇᕐᒥᒃ TB-ᖑᓂᕋᕐᑕᒥᒃ 

 

ᑯᑦᔪᐊᖅ, ᒫᑦᔨ 24, 2025 – 2015-ᒥᓂᑦ, ᓄᓇᕕᒻᒥ ᐃᓗᓯᓕᕆᔨᒃᑯᑦ ᑲᑎᒪᔨᖏᑦ, 

ᐱᓇᓱᐊᖃᑎᖃᕐᓱᑎᒃ ᐋᓐᓂᐊᕖᓐᓂᒃ ᓄᓇᓕᓐᓂᓗ, ᐱᒐᓱᐊᒻᒪᕆᑦᓯᒪᓕᕐᖁᑦ ᐊᔪᐃᓐᓇᕈᑎᖃᕐᓱᑎᒃ 

ᐸᕐᓇᕈᑎᓕᐊᕆᓯᒪᔭᒥᓂᒃ ᓄᖑᑎᕆᒐᓱᐊᕐᓂᒥᒃ TB-ᒥᒃ.  ᒫᑦᔨ 24, ᓄᓇᕐᔪᐊᓕᒫᒥ ᐅᓪᓗᖁᑎᒋᔭᐅᔪᖅ 

TB-ᒧᑦ ᐳᐃᒍᕇᒃᑯᑎᐅᑎᑕᐅᑦᓱᓂ ᑖᑦᓱᒪ ᐊᓐᓂᐊᓇᐅᑉ ᓴᕐᕿᔮᖏᓐᓇᓂᖓᑕ ᓵᖕᖓᔭᐅᒐᓱᐊᕐᓂᖓᓂᒃ.  

ᓄᐃᑕᑎᑦᓯᒍᑎᐅᑦᓱᓂᓗ ᐊᒥᓱᓂᒃ ᐱᑕᖃᖏᓐᓇᑐᓂᒃ ᐃᓗᓯᕐᒧᑦ ᐊᑦᔨᒌᖕᖏᑐᒍᑎᐅᔪᓂᒃ ᖃᓪᓗᓈᑦ 

ᓄᓇᖓᓐᓂᒥᐅᓂ ᓄᓇᕕᒻᒥᓗ, ᐅᓄᕐᓂᖏᑦ ᑖᑦᓱᒪ ᐅᖑᒪᔭᐅᒍᓐᓇᓯᐊᕐᓱᓂ ᐊᓐᓂᐊᑉ 

ᐳᕐᑐᔪᒻᒪᕆᐅᖏᓐᓇᒪᑕ ᐊᒥᓲᓂᕐᓴᐅᓂᖓ 100 ᐅᖓᑖᓃᑦᓱᓂ. 

 

ᐊᕐᕌᒎᑫᓐᓇᑐᒥ, ᐃᓗᓯᓕᕆᔨᒃᑯᑦ ᓄᐃᑎᕆᓯᒪᓕᕐᑐᑦ ᐊᒥᓱᒐᓚᓐᓂᒃ ᐊᐅᓚᑦᔭᕆᐊᕈᑎᑦᓴᐅᔪᓂᒃ 

ᐃᓚᒋᔭᐅᑎᑦᓱᒋᑦ TB-ᒥᒃ ᓄᖑᑎᕆᒐᓱᐊᕐᓂᒧᑦ ᐸᕐᓇᕈᑕᐅᒪᔪᓄᑦ.  ᐃᓗᓯᓕᕆᔨᒃᑯᑦ ᑲᔪᓯᑎᑦᓯᖏᓐᓇᑐᑦ 

ᖃᐅᔨᓴᕐᓂᐅᔪᓂᒃ ᐊᒻᒪᓗ ᐳᕙᓪᓗᓇᐅᑉ ᖃᐅᔨᒪᔭᐅᒐᓱᐊᕈᑎᖏᓐᓂᒃ ᐱᓇᓱᐊᕐᑕᐅᑎᑦᓯᓱᑎᒃ, 

ᓴᐳᑦᔨᓯᒪᖏᓐᓇᓱᑎᓪᓗ ᐋᓐᓂᐊᕕᐅᔫᓐᓂᒃ ᑲᒪᒋᔭᖃᕐᑎᓗᒋᑦ ᐳᕙᓪᓗᑐᓂᒃ ᖃᓂᑕᕆᓯᒪᔭᖏᓐᓂᓗ.  

ᓄᕕᒻᐱᕆ 21-ᒥ 22-ᒥ-ᓗ 2023-ᖑᑎᓪᓗᒍ, ᓄᓇᓖᑦ ᓯᕗᓕᕐᑎᖏᑦ ᑲᑎᒪᖃᑎᐅᓚᐅᔪᑦ ᓄᓇᕕᒻᒥ 

ᑲᑎᒪᔨᐊᐱᖏᓐᓄᑦ ᓄᖑᑎᕆᒐᓱᐊᕐᓂᒧᖅ TB-ᒥᒃ.  ᑖᓐᓇ ᑲᑎᒪᓂᖅ, ᓴᕐᕿᑕᐅᓚᐅᕐᓯᒪᔪᖅ ᓯᑕᒪᑦ 

ᐊᕐᕌᒍᐃᑦ ᓈᓯᒪᓕᕐᑐᑦ, ᑫᓪᓗᑐᐃᒍᑕᐅᑦᓯᐊᓯᒪᔪᖅ ᑲᑦᓱᙰᓴᕆᑦᓱᓂ ᐊᑦᔨᒌᖕᖏᑐᓂᒃ ᓯᕗᓕᕐᑎᐅᔪᓂᒃ 

ᐱᓇᓱᐊᖃᑎᒌᑦᑎᓱᒋᑦ ᑲᔪᓯᑎᑦᓯᓱᑎᓪᓗ ᓄᑖᓂᒃ ᖃᓄᐃᓘᕈᑕᐅᒍᓐᓇᑐᓂᒃ ᐃᓕᖓᑦᓯᐊᓱᑎᒃ 

ᓄᓇᕕᒻᒥᐅᓄᑦ. 

 

ᐃᓗᓯᓕᕆᔨᒃᑯᑦ, ᐱᓇᓱᐊᖃᑎᖃᕐᓱᑎᒃ ᓄᓇᕕᐅᑉ ᐋᓐᓂᐊᕕᒋᓐᓂᒃ, ᐸᕐᓇᑐᖅ ᑲᔪᓯᓚᖓᒋᐊᒥᒃ 

ᖃᐅᔨᓴᕐᓂᐅᔪᓂᒃ ᓯᕗᕐᖐᒪᒐᓱᐊᕈᑕᐅᔪᓂᓪᓗ ᐊᒥᓱᒐᓚᓐᓂ ᓄᓇᓕᓐᓂ, ᐱᐅᓯᐅᒥᑎᑦᓯᒐᓱᐊᕐᓗᓂᓗ 

ᑲᒪᒍᓯᐅᒍᓐᓇᑐᓂᒃ ᕿᒥᕐᕈᓗᒋᑦ ᓄᑖᑦ ᐱᓇᓱᐊᕈᑕᐅᒍᓐᓇᑐᑦ ᖃᐅᔨᓚᕿᒍᑎᐅᒍᓐᓇᓱᑎᒃ 

ᐋᓐᓂᐊᓯᐅᕆᒍᑎᐅᒍᓐᓇᓱᑎᓪᓗ ᐳᕙᓪᓗᑐᓂᒃ, ᓄᑖᑦ ᖃᓄᐃᓘᕈᓯᐅᔪᑦ ᓯᕗᓕᕐᑕᐅᑎᓪᓗᒋᑦ ᓄᓇᓕᓐᓄᑦ 

ᓱᕐᕋᑕᐅᓯᒪᔪᓄᑦ. 

 

 

ᓱᓇᓱᐊᕐᑎᓯᓂᐅᔪᑦ ᒫᑦᔨ 24-ᒥ 

ᓄᓇᕐᔪᐊᓕᒫᒥ TB ᐅᓪᓗᖃᕐᑎᓯᒍᑎᐅᑎᓪᓗᒍ, ᐃᓗᓯᓕᕆᔨᒃᑯᑦ ᓄᐃᑦᓯᓯᒪᔪᑦ ᐊᐱᕐᓱᑎᐊᕈᕐᓂᒃ 

ᐃᓕᑦᓯᒋᐊᓪᓚᕈᑕᐅᖁᓪᓗᒋᑦ TB ᒦᑦᓵᓄᑦ.  ᐊᑦᔨᒌᖕᖏᑐᑦ ᓄᐃᑎᑕᐅᓯᒪᔪᑦ ᐃᓚᖃᓚᖓᔪᑦ ᖃᓄᖅ 

ᑐᑭᓯᔭᐅᓕᐅᒥᒍᓐᓇᒪᖔᑦ TB ᐃᕐᐸᕈᓐᓇᓂᖓ, ᓱᓇᐅᒻᒪᖔᑕᓗ ᒪᓗᓐᓇᐅᑎᖏᑦ 

ᐊᓐᓂᐊᓯᐅᕐᑕᐅᒍᑎᐅᔪᓪᓗ.  ᑖᓐᓇ ᐊᐱᕐᓲᑎᐊᕈᖅ ᐊᑐᐃᓐᓇᐅᔪᖅ ᐃᓗᓯᓕᕆᔨᒃᑯᑦ Facebook-

ᖃᕐᕕᖓᓂ ᐊᒻᒪᓗ ᖃᕆᑕᐅᔭᒃᑯᑦ ᑐᑭᓯᓴᕐᕕᐅᔪᒥ. 

ᐃᓚᒋᔭᐅᒻᒥᔪᖅ, ᐃᓗᓯᓕᕆᔨᒃᑯᑦ, ᐱᓇᓱᐊᖃᑎᖃᕐᓱᓂᒃ ᑲᑎᕕᒃ ᐃᓕᓴᕐᓂᓕᕆᔨᒃᑯᓂᒃ, 

ᓄᐃᑦᓯᖑᓱᓕᕐᒥᔪᖅ ᐊᓪᓚᖑᐊᕐᑎᓯᓂᒃᑯᑦ ᐱᓕᐅᑎᑎᑦᓯᓂᐅᔪᒥᒃ ᐱᐊᕋᕐᓂᒃ ᓄᓇᕕᐅᑉ ᓄᓇᓕᖏᓐᓂ, 

ᐊᓪᓚᖑᐊᕐᓯᒪᔪᑦ 2025-ᒥ ᐅᓪᓗᖁᑎᓂ ᓄᐃᑕᑎᑕᐅᓛᕐᑎᓗᒋᑦ ᑌᔭᐅᓂᖃᕐᓗᑎᒃ “ᓄᓇᓕᒐ 

ᐳᕙᓪᓗᓇᕐᑐᑕᖃᖕᖏᑐᖅ (TB-ᖃᖕᖏᑐᖅ).  ᐱᐊᕃᑦ ᑲᔪᖏᕐᓴᑕᐅᓚᖓᔪᑦ ᓄᐃᑎᕆᖁᔭᐅᓗᑎᒃ ᓱᓇᒥᒃ 

ᐃᓕᑦᓯᓯᒪᓕᕐᒪᖔᑕ TB ᒥᑦᓵᓄᑦ ᐊᕐᖁᑕᐅᑎᓪᓗᒍ ᖃᐅᔨᒪᔭᐅᑎᑦᓯᒐᓱᐊᕐᓂᖅ ᓱᓇᓱᐊᕐᑎᓯᓂᒃᑯᑦ ᐊᒻᒪᓗ 

ᐊᓪᓚᖑᐊᖁᔭᐅᓗᑎᒃ ᓄᓇᓕᖕᖑᐊᒥᒃ ᐳᕙᓪᓗᓇᕐᑐᑕᖃᖕᖏᑐᒥᒃ, ᐅᕝᕙᓗᓐᓃᑦ ᓄᐃᑕᑎᑦᓯᔪᒥᒃ ᓱᓀᑦ 

ᐹᒐᓱᐊᕈᑎᐅᒻᒪᖔᑕ ᑕᒪᑦᓱᒥᖓ ᐋᓐᓂᐊᒥᒃ.  14 ᐊᓪᓚᖑᐊᕐᑕᐅᒪᔪᑦ ᓇᓪᓕᑳᕐᑕᐅᒐᔭᕐᑐᑦ ᐅᓪᓗᖁᑏᑦ 

ᒪᑉᐱᒐᖏᑦᑕ ᓯᕗᓪᓕᐹᖓᓂ ᓄᐃᑕᑎᑕᐅᒐᔭᕐᓗᑎᒃ, ᖁᓕᓪᓗ ᒪᕐᕈᓗᐃᓪᓗ 2025 ᑕᕐᕿᖏᓐᓂ 

ᓄᐃᑕᑎᑕᐅᒻᒥᑎᓪᓗᒋᑦ, ᐊᒻᒪᓗ ᓯᕗᓪᓕᐹᒥ ᒪᑉᐱᒐᕐᒥ 2026 ᐅᓪᓗᖁᑎᖏᓐᓂ. 

 

ᓄᓇᕕᒻᒥ ᐃᓗᓯᓕᕆᔨᒃᑯᑦ ᓇᑯᕐᒦᒌᕈᒪᕗᑦ ᐃᓚᐅᓛᕐᑐᓂᒃ ᐊᐱᕐᓱᑎᐊᐱᓐᓂᒃ ᑭᐅᓂᒃᑯᑦ ᐊᒻᒪᓗ 

ᐊᓪᓚᖑᐊᓕᐅᑎᓛᕐᑐᓂᒃ.  ᓇᑯᕐᒦᕆᕗᒍᑦᑕᐅᖅ ᒪᓕᑦᓯᐊᐸᑦᑐᓂᒃ ᓇᐅᓕᒫᓂᒃ ᖃᓄᐃᖕᖏᓯᐊᕐᑐᓕᕆᔨᒃᑯᑦ 

ᖃᓄᐃᓕᒋᐊᕈᑎᓕᐊᕆᓯᒪᔭᖏᓐᓂᒃ ᐃᓗᓯᕐᓱᓯᐊᕈᒪᒧᑦ ᐊᒻᒪᓗ ᓄᓇᓕᒥᓂᒃ ᖃᓄᐃᖕᖏᑑᖁᔨᒧᑦ.  

ᐊᑕᐅᑦᓯᑯᑦ, ᐃᓚᐅᓚᐅᕐᑕ ᐹᒐᓱᐊᕐᓗᒍ ᑖᓐᓇ ᐋᓐᓂᐊᖅ ᓄᓇᓕᕗᓪᓗ ᖃᓄᐃᖕᖏᓯᐊᕐᑎᒐᓱᐊᕐᓗᒍ. 

 

 

ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑎᒥᖕᖑᑐᕕᓂᖅ 1978ᖑᑎᓪᓗᒍ ᔦᒻᔅ ᐯ ᐊᒻᒪᓗ ᑯᐯᒃ ᑕᕐᕋᖓᓂ 

ᐊᖏᖃᑎᒌᒍᑎᖓᑎᒍᑦ. ᑲᒪᒋᔭᑦᓴᔭᓕᒃ ᐃᓗᓯᓕᕆᓂᕐᒧᑦᓕᖓᔪᓂᑦ ᐱᒍᑦᔨᒍᑎᓂᑦ ᐃᓄᖁᑎᒥᓄᑦ 14ᓂᑦ 

ᓄᓇᓕᓐᓃᑐᓂᑦ ᓄᓇᖁᑎᖓᓂ ᑯᐯᒃ 55 ᐃᑰᑕᖓᑕ ᑕᕐᕋᖓᓂᑦᑐᓂᑦ. 

ᐱᓯᒪᔪᖅ: ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 

 

ᑐᑭᓯᒋᐊᕈᒪᒍᕕᑦ: Emma Archambault 

 ᑐᓴᕋᑦᓴᓕᕆᔨᒃ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔨᒃᑯᓂ 

